
Garudapanchashatstotram

గరుడపఞ్చాశత్స్తోత్రమ్ 

వేదాన్తదేశికకృతమ్ ।
౧। పరవ్యూహవర్ణకః
అఙ్గేష్వానన్దముఖ్యశ్రుతిశిఖరమిలద్దణ్డకం      గణ్డపూర్వం
ప్రాగేవాభ్యస్య  షట్సు ప్రతిదిశమనఘం  న్యస్య శుద్ధాస్త్రబన్ధాః    ।
పక్షి వ్యత్యస్తపక్షిద్వితయముఖపుటప్రస్ఫుటోదారతారం
మన్త్రం  గారుత్మతం తం హుతవహదయితాశేఖరం శీలయామః ॥ ౧॥
వేదః స్వార్థాధిరూఢో  బహిరబహిరభివ్యక్తిమభ్యేతి  యస్యాం
సిద్ధిః  సాఙ్కర్షణీ  సా పరిణమతి యయాసాపవర్గత్రివర్గా   ।
ప్రాణస్య  ప్రాణమన్యే  ప్రణిహితమనసో  యత్ర నిర్ధారయన్తి
ప్రాచీ  సా బ్రహ్మవిద్యా  పరిచితగహనా పాతు గారుత్మతీ నః ॥ ౨॥
నేత్రం  గాయత్రమూచే  త్రివృదితి  చ శిరో నామధేయం యజూంషి
ఛన్దాంస్యఙ్గాని   ధిష్ణ్యాత్మభిరజని  శఫైర్విగ్రహో   వామదేవ్యమ్ ।
యస్య స్తోమాత్మనోఽసౌ బృహదితరగరుత్తాదృశామ్నాయపుచ్ఛః
స్వాచ్ఛన్ద్యం  నః ప్రసూతాం  శ్రుతిశతశిఖరాభిష్టుతాత్మా   గరుత్మాన్ ॥ ౩॥
యోయం ధత్తే స్వనిష్ఠం  వహనమపి వరః స్పర్శితో యేన యస్మై
యస్మాద్యస్యాహవశ్రీర్విదధతి  భజనం యత్ర యత్రేతి  సన్తః ।
ప్రాయో  దేవః స ఇత్థం  హరిగరుడభిదాకల్పితారోహ వాహ-

స్వాభావ్యః స్వాత్మభవ్యః ప్రదిశతు  శకునిర్బ్రహ్మసబ్రహ్మతాం  నః ॥ ౪॥
ఏకో విష్ణోర్ద్వితీయస్త్రిచతురవిదితం    పఞ్చవర్ణీరహస్యం
షాడ్గుణ్యం  స్మేరసప్తస్వరగతిరణిమాద్యష్టసమ్పన్నవాత్మా  ।
దేవో దర్వీకరారిర్దశశతనయనారాతి  సాహస్రలక్షైః
విక్రీడత్పక్షకోటిర్విఘటయతు  భయం వీతసఙ్ఖ్యోదయో  నః ॥ ౫॥
సత్యాద్యైః  సాత్వతాది ప్రథితమహిమభిః  పఞ్చభిర్వ్యూహభేదైః
పఞ్చాభిఖ్యో నిరున్ధన్  భవగరలభవం ప్రాణినాం  పఞ్చభావమ్ ।

ప్రాణాపానాది  భేదాత్ప్రతితను మరుతో దైవతం  పఞ్చవృత్తేః
పఞ్చాత్మా పఞ్చధాఽసౌ పురుష ఉపనిషద్ఘోషితస్తోషయేన్నః  ॥ ౬॥
శ్లిష్యద్భోగీన్ద్రభోగే   శ్రుతినికరనిధౌ మూర్తిభేదే స్వకీయే
వర్ణవ్యక్తీర్విచిత్రాః    పరికలయతియో వక్త్రబాహూరుపాదైః   ।
ప్రాణః  సర్వస్య జన్తోః ప్రకటితపరమబ్రహ్మభావః   స ఇత్థం
క్లేశం  ఛిన్దన్  ఖగేశః సపది విపది నః సన్నిధిః సన్నిధత్తామ్ ॥ ౭॥
అగ్రే తిష్ఠన్నుదగ్రో  మణిముకుర ఇవానన్యదృష్టేర్మురారేః
పాయాన్మాయాభుజఙ్గీవిషమవిషభయాద్గాఢమస్మాన్   గరుత్మాన్ ।
క్షుభ్యత్క్షీరాబ్ధిపాథః   సహభవగరలస్పర్శశఙ్కీ స శఙ్కే
ఛాయాం ధత్తే యదీయాం హృది హరిహృదయారోహధన్యో మణీన్ద్రః  ॥ ౮॥
౨। అమృతహరణవర్ణకః  ।
ఆహర్తారం సుధాయా దురధిగమమహాచక్రదుర్గస్థితాయాః  
జేతారం వజ్రపాణేః  సహ విబుధగణైరాహవే  బాహువేగాత్ ।
విష్ణౌ సమ్ప్రీయమాణే వరవినిమయతో విశ్వవిఖ్యాతకీర్తిం
దేవం యాఽసూత సాఽసౌ దిశతు భగవతీ శర్మ దాక్షాయణీ నః ॥ ౯॥
విత్రాసాద్వీతిహోత్రం   ప్రథమమధిగతైరన్తకే    మన్దధామ్నా
భూయస్తేనైవ  సార్ధం  భయభరతరలైర్వన్దితో   దేవవృన్దైః  ।
కల్పాన్తక్షోభదక్షం కథమపి కృపయా సఙ్క్షిపన్  ధామ చణ్డం
భిత్త్వాఽణ్డం  నిర్జిహానో  భవభయమిహ నః ఖణ్డయత్వణ్డజేన్ద్రః    ॥ ౧౦॥
క్షుణ్ణక్షోణీధరాణి  క్షుభితచతురకూపారతిమ్యద్గరున్తి
త్రుట్యత్తారాసరాణి  స్థపుటితవిబుధస్థానకాని   క్షిపేయుః ।
పాతాలబ్రహ్మసౌధావధివిహితముధావర్తనాన్యస్మదార్తిం
బ్రహ్మాణ్డస్యాన్తరాలే   బృహతి ఖగపతేరర్భకక్రీడితాని  ॥ ౧౧॥
సంవిచ్ఛస్త్రం  దిశన్త్యా సహ విజయచమూరాశిషః ప్రేషయన్త్యా
సమ్బధ్నన్త్యా తనుత్రం  సుచరితమశనం పక్కణం నిర్దిశన్త్యా  ।
ఏనోఽస్మద్వైనతేయో  నుదతు వినతయా క్లృప్తరక్షావిశేషః 
కద్రూసఙ్కేతదాస్యక్షపణపణసుధాలక్షభైక్షం   జిఘృక్షుః ॥ ౧౨॥
విక్షేపైః  పక్షతీనామనిభృతగతిభిర్వాదితవ్యోమతూర్యో
వాచాలామ్భోధివీచీవలయవిరచితాలోకశబ్దానుబన్ధః   ।

దిక్కన్యా కీర్యమాణక్షరదుడునికరవ్యాజలాజాభిషేకో
నాకోన్మాథాయ గచ్ఛన్ నరకమపి సమయే నాగహన్తా నిహన్తు ॥ ౧౩॥
ఋక్షాక్షక్షేపదక్షో మిహిరహిమకరోత్తాలతాలాభిఘాతీ
వేలా వాః కేలి లోలో వివిధఘనఘటాకన్దుకాఘాతశీలాః  ।
పాయాన్నః పాతకేభ్యః పతగకులపతేః పక్షవిక్షేపజాతో
వాతః పాతాలహేలాపటహపటరవారమ్భసంరమ్భధీరః ॥ ౧౪॥
కిం నిర్ఘాతః  కిమర్కః పరిపతతి దివః కిం సమిద్ధోఽయమౌర్వః
కింస్వత్కార్తస్వరాద్రిర్నను  విదితమిదం వ్యోమవర్త్మా గరుత్మాన్ ।
ఆసీదత్యాజిహీర్షత్యభిపతతి  హరత్యత్తి హా తాత హామ్బే-
త్యాలాపోద్యుక్తభిల్లాకులజఠరపుటః  పాతు నః పత్రినాథః  ॥ ౧౫॥
ఆసృక్వాక్తైరసృగ్భిర్దురుపరమతృషా   శాతనీ శాతదంష్ట్రా -
కోటీ లోటత్కరోటీ వికటకటకటారావఘోరావతారా ।
భిన్ద్యాత్సార్ధం   పులిన్ద్యా  సపది పరిహృతబ్రహ్మగా  జిహ్మగారేః
ఉద్వేల్లద్భిల్లపల్లీనిగరణకరణాపారణాకారణాం    నః ॥ ౧౬॥
స్వచ్ఛన్దస్వర్గివృన్దప్రథమతమమహోత్పాతనిర్ఘాతఘోరః    
స్వాన్తధ్వాన్తం నిరున్ధ్యాద్ధుతధరణిపయోరాశిరాశీవిషారేః   ।
ప్రత్యుద్యద్భిల్లపల్లీభటరుధిరసరిల్లోలకల్లోలమాలా     -

హాలా నిర్వేశహేలా హలహలబహులో హర్షకోలాహలో  నః ॥ ౧౭॥
సాన్ద్రక్రోధానుబన్ధాత్సరసి    నఖముఖే పాదపే గణ్డశైలే 
తుణ్డాగ్రే  కణ్ఠరన్ధ్రే   తదను చ జఠరే నిర్విశేషం యుయుత్సూ ।
అవ్యాదస్మానభవ్యాదవిదితనఖరశ్రేణిదంష్ట్రానివేశౌ 
జీవగ్రాహం  గృహీత్వా కమఠకరటినౌ భక్షయన్ పక్షిమల్లః  ॥ ౧౮॥
అల్పః కల్పాన్తలీలానటమకుటసుధాసూతిఖణ్డో బహూనాం
నిఃసారస్త్వద్భుజాద్రేరనుభవతు  ముదా మన్థనం  త్వేష సిన్ధుః  ।
రాకాచన్ద్రస్తు  రాహోః స్వమితి కథయతః ప్రేక్ష్య  కద్రూకుమారాన్
సాన్తర్హాసం  ఖగేన్ద్రః  సపది హృతసుధస్త్రాయతామాయతాన్నః  ॥ ౧౯॥
ఆరాదభ్యుత్థితైరావతమమితజవోదఞ్చదుచ్చైఃశ్రవస్కం   
జాతక్షోభం నిమథ్నన్ దిశి దిశి దివిషద్వాహినీశం క్షణేన ।
భ్రామ్యన్సవ్యాపసవ్యం  సుమహతి మిషతి స్వర్గిసార్థే  సుధార్థం

ప్రేఙ్ఖన్నేత్రః    శ్రియం  నః ప్రకటయతు  చిరం పక్షవాన్మన్థశైలః   ॥ ౨౦॥
అస్థానేషు  గ్రహాణామనియతవిహితానన్తవక్రాతిచారా 
విశ్వోపాధివ్యవస్థా విగమవిలులితప్రాగవాగాదిభేదాః  ।
ద్విత్రాః  సుత్రామభక్తగ్రహకలహవిధావణ్డజేన్ద్రస్య     చణ్డాః
పక్షోత్క్షేపా  విపక్షక్షపణసరభసాః శర్మ మే నిర్మిమీరన్ ॥ ౨౧॥
తత్తత్ప్రత్యర్థి సారావధి విహితమృషా రోషగన్ధో రుషాన్ధైః
ఏకః క్రీడన్ననేకైః   సురపతిసుభటైరక్షతో  రక్షతాన్నః ।
అన్యోన్యాబద్ధలక్షాపహరణవిహితామన్దమాత్సర్యతుఙ్గైః  
అఙ్గైరేవ  స్వకీయైరహమహమికయా మానితో వైనతేయః  ॥ ౨౨॥
అస్తవ్యోమాన్తమన్తర్హితనిఖిలహరిన్మణ్డలం   చణ్డభానోః
లుణ్టాకైర్యైరకాణ్డే    జగదఖిలమిదం శర్వరీ వర్వరీతి ।
ప్రేఙ్ఖోలత్స్వర్గగోలస్ఖలదుడునికరస్కన్ధబన్ధాన్       నిరున్ధన్
రంహోభిస్తైర్మదమ్హో  హరతు తరలితబ్రహ్మసద్మా  గరుత్మాన్ ॥ ౨౩॥
యః స్వాఙ్గే సఙ్గరాన్తర్గరుదనిలవస్తమ్భితే   జమ్భశత్రౌ
కుణ్ఠాస్త్రే  సన్నకణ్ఠం  ప్రణయతి  పవయే పక్షలేశం దిదేశ ।
సోఽస్మాకం సంవిధత్తాం సురపతిపృతనాద్వన్ద్వయుద్ధైకమల్లో 
మాఙ్గల్యం  వాలఖిల్యద్విజవరతపసాం కోఽపిమూర్తో వివర్తః ॥ ౨౪॥
రుద్రాన్  విద్రావ్య  సేన్ద్రాన్  హుతవహసహితం గన్ధవాహం  గృహీత్వా
కాలం నిష్కాల్య ధూత్వా నిరృతిధనపతీపాశినం క్లేశయిత్వా  ।
సర్పాణాం ఛాద్మికానామమృతమయపణప్రాపణప్రాప్తదర్పో  
నిర్బాధం క్వాపి సర్పన్నపహరతు హరేరౌపవాహ్యో మదంహః ॥ ౨౫॥
౩। నాగదమనవర్ణకః
భుగ్నభ్రూర్భ్రుకుటీభృద్భ్రమదమితగరుత్క్షోభితక్ష్మాన్తరిక్షః 
చక్రాక్షో  వక్రతుణ్డః   ఖరతరనఖరః క్రూరదంష్ట్రాకరాలః   ।
పాయాదస్మానపాయాద్భయభరవిగలద్దన్దశూకేన్ద్రశూకః  
శౌరేః సఙ్క్రన్దనాది  ప్రతిభటపృతనాక్రన్దనః    స్యన్దనేన్ద్రః   ॥ ౨౬॥
అర్యమ్ణా ధుర్యయోక్త్రగ్రహణభయభృతా   సాన్త్వితోఽనూరుబన్ధాత్
కోదణ్డజ్యాం  జిఘృక్షేదితి చకితధియా శఙ్కితః శఙ్కరేణ ।

తల్పే కల్పేత మా తే మతిరితి హరిణాఽప్యాదరేణానునీతః
పక్షీన్ద్రస్త్రాయతాం   నః ఫణధరమహిషీపత్రభఙ్గాపహారీ   ॥ ౨౭॥
ఛాయాతార్క్ష్యానహీనాం  ఫణమణిముకురశ్రేణివిస్పష్టబిమ్బాన్ 
త్రాణాపేక్షాధృతస్వప్రతికృతిమనసా   వీక్ష్య జాతానుకమ్పః ।
తేషాం దృష్ట్వాఽథ  చేష్టాః  ప్రతిగరుడగణాశఙ్కయా  తుఙ్గరోషః
సర్పన్ దర్పోద్ధతో  నః శమయతు దురితం సర్పసన్తానహన్తా ॥ ౨౮॥
ఉచ్ఛ్వాసాకృష్టతారాగణఘటితమృషా  మౌక్తికాకల్పశిల్పః
పక్షవ్యాధూతపాథోనిధికుహరగుహాగర్భదత్తావకాశః ।
దృష్టిం  దంష్ట్రాఙ్గ్రదూతీం   పృథుషు ఫణభృతాం ప్రేషయన్నుత్తమాఙ్గే  -
ష్వఙ్గైరఙ్గాని   రున్ధన్నవతు  పిపతిషుః పత్రిణామగ్రణీర్నః   ॥ ౨౯॥
ఆ వేధః సౌధశ‍ృఙ్గాదనుపరతగతేరా  భుజఙ్గేన్ద్రలోకాత్ 
శ్రేణీబన్ధం   వితన్వన్ క్షణపరిణమితాలాతపాతప్రకారః  ।
పాయాన్నః పుణ్యపాపప్రచయమయపునర్గర్భకుమ్భీనిపాతాత్ 
పాతాలస్యాన్తరాలే బృహతి ఖగపతేర్నిర్విఘాతో నిపాతః ॥ ౩౦॥
ప్రత్యగ్రాకీర్ణతత్తత్ఫణమణినికరం     శఙ్కులా కోటివక్రం
తుణ్డాగ్రం   సఙ్క్ష్ణువానః  కులగిరికఠినే కర్పరే కూర్మభర్తుః ।

పాతాలక్షేత్రపక్వద్విరసనపృతనాశాలి  విచ్ఛేదశాలీ
శైలీం  నః సప్తశైలీ  లఘిమదరభసః సౌతు సాధ్వీం సుపర్ణః  ॥ ౩౧॥
పర్యస్యత్పన్నగీనాం యుగపదసమయానర్భకాన్ గర్భకోశాద్-
బ్రహ్మస్తమ్బప్రకమ్పవ్యతిషజదఖిలోదన్వదున్నిద్రఘోషమ్    ।
చక్షుశ్చక్షుః శ్రుతీనాం  సపది బధిరయత్ పాతు పత్రీశ్వరస్య
క్షిప్రక్షిప్తక్షమాభృత్క్షణఘటితనభః   స్ఫోటమాస్ఫోటితం నః ॥ ౩౨॥
తోయస్కన్ధో న సిన్ధోః  సమఘటత మిథః పక్షవిక్షేపభిన్నః
పాతాలం న ప్రవిష్టం   పృథుని చ వివరే రశ్మిభిస్తిగ్మరశ్మేః ।
తావద్గ్రస్తాహివక్త్రక్షరితవిషమషీపఙ్కకస్తూరికాఙ్కః 
ప్రత్యాయాతః  స్వయూథ్యైః  స్థిత  ఇతి విదితః పాతు పత్రీశ్వరో  నః ॥ ౩౩॥
బద్ధస్పర్ధైరివ   స్వైర్బహుభిరభిముఖైరేకకణ్ఠం    స్తువానే
తత్తద్విశ్వోపకారప్రణయిసురగణప్రార్థితప్రాణరక్షే     ।
పాయాన్నః ప్రత్యహం  తే కమపి విషధరం ప్రేషయామీతి  భీతే

సన్ధిత్సౌ  సర్పరాజే సకరుణమరుణానన్తరం ధామ దివ్యమ్ ॥ ౩౪॥
క్వాప్యస్థ్నా  శర్కరాఢ్యం క్వచన ఘనతరాసృక్ఛటా శీధు దిగ్ధం
నిర్మోకైః  క్వాపి కీర్ణం  విషయమపరతో మణ్డితం  రత్నఖణ్డైః  ।
అధ్యారూఢైః  స్వవారేష్వహమహమికయా వధ్యవేషం దధానైః
కాలే ఖేలన్ భుజఙ్గైః  కలయతు కుశలం కాద్రవేయాన్తకో  నః ॥ ౩౫॥
౪। పరిష్కారవర్ణకః  ।
వామే వైకుణ్ఠశయ్యా   ఫణిపతికటకో వాసుకిబ్రహ్మసూత్రో
రక్షేన్నస్తక్షకేన గ్రథితకటితటశ్చారుకార్కోటహారః  ।
పద్మం కర్ణేఽపసవ్యే  ప్రథిమవతి  మహాపద్మమన్యత్ర బిభ్రత్
చూడాయాం శఙ్ఖపాలం  గులికమపి భుజే దక్షిణే పక్షిమల్లః  ॥ ౩౬॥
వర్త్యాభ స్వస్తికాగ్రస్ఫురదరుణశిఖాదీప్రరత్నప్రదీపైః   
బధ్నద్భిస్తాపమన్తర్బహులవిషమషీగన్ధతైలాభిపూర్ణైః    ।
నిత్యం నీరాజనార్థైర్నిజఫణఫలకైర్ఘూర్ణమానాని     తూర్ణం
భోగైరాపూరయేయుర్భుజగకులరిపోర్భూషణానీషణాం  నః ॥ ౩౭॥
అఙ్గప్రత్యఙ్గలీనామృతరసవిసరస్పర్శలోభాదివాన్తః   -
త్రాసాద్ఘ్రాసానుబన్ధాదివ    సహజమిథో వైరశఙ్కోత్తరఙ్గాత్   ।
రుద్రాగాఢోపగూఢోచ్ఛ్వసననిబిడితస్థానయోగాదివాస్మద్  -
భద్రాయ  స్యుర్భజన్తో భగవతి గరుడే గాఢతాం గూఢపాదః ॥ ౩౮॥
కోటీరే రత్నకోటిప్రతిఫలితతయా  నైకధా  భిన్నమూర్తిః
వల్మీకస్థాన్  స్వయూథ్యానభిత ఇవ నిజైర్వేష్టనైః    క్లృప్తరక్షః   ।
క్షేమం నః సౌతు హేమాచలవిధృతశరన్మేఘలేఖానుకారీ
రోచిశ్చూడాలచూడామణిరురగరిపోరేష చూడాభుజఙ్గః  ॥ ౩౯॥
ద్రాఘీయః  కర్ణపాశద్యుతి  పరిభవనవ్రీలయేవ  స్వభోగం
సఙ్క్షిప్యాశ్నన్  సమీరం దరవినతముఖో నిఃశ్వసన్ మన్దమన్దమ్   ।
ఆసీదద్గణ్డభిత్తిప్రతిఫలనమిషాత్     క్వాపి గూఢం వివిక్షుః
క్షిప్రం  దోషాన్ క్షిపేన్నః ఖగపతి కుహనాకుణ్డలః  కుణ్డలీన్ద్రః   ॥ ౪౦॥
వాలాగ్రగ్రన్థిబన్ధగ్రథితపృథుశిరోరత్నసన్దర్శనీయో     
ముక్తా శుభ్రోదరాభో  హరిమణిశకలశ్రేణిదృశ్యేతరాంశః  ।
విష్వగ్దమ్భోలిధారావ్రణకిణవిషమోత్తమ్భనస్తబ్ధవృత్తిః   

6 sanskritdocuments.org



గరుడపఞ్చాశత్స్తోత్రమ్ 

వ్యాలాహారస్య హృద్యో హరతు స మదఘం హారదర్వీకరేన్ద్రః  ॥ ౪౧॥
వైకక్ష్యస్రగ్విశేషచ్ఛురణపరిణమచ్ఛస్త్రబన్ధానుబన్ధో   
వక్షః పీఠాధిరూఢో భుజగదమయితుర్బ్రహ్మసూత్రాయమాణః  ।
అశ్రాన్తస్వైరనిద్రావిరచితవివిధోచ్ఛ్వాసనిశ్వాసవేగ    -
క్షామోచ్ఛూనాకృతిర్నః క్షపయతు దురితం కోఽపి కద్రూకుమారః  ॥ ౪౨॥
శ్లిష్యద్రుద్రాసుకీర్తిస్తనతటఘుసృణాలేపసఙ్క్రాన్తసార    -
స్ఫారామోదాభిలాషోన్నమితపృథుఫణాచక్రవాలాభిరామః  ।
ప్రాయః  ప్రేయః  పటీరద్రుమవిటపధియా  శ్లిష్టపక్షీన్ద్రబాహుః  
వ్యాహన్యాదస్మదీయం వృజినభరమసౌ వృన్దశో  దన్దశూకః  ॥ ౪౩॥
గ్రస్తానన్తర్నివిష్టాన్    ఫణిన ఇవ శుచా గాఢమాశ్లిష్య  దుఃఖ్యన్
క్షుణ్ణానేకః  స్వబన్ధూన్  క్షుధమివ కుపితః పీడయన్ వేష్టనేన  ।
వ్యాలస్తార్క్ష్ర్యోదరస్థో  విపులగళగుహావాహి ఫూత్కారవాత్యా-
పౌనఃపున్యేన హన్యాత్పునరుదరగుహాగేహవాస్తవ్యతాం నః ॥ ౪౪॥
గాఢాసక్తో గరుత్మత్కటితటనికటే రక్తచణ్డాతకాఙ్కే
ఫక్కత్కాఞ్చీమహిమ్నా ఫణిమణిమహసా లోహితాఙ్గో భుజఙ్గః  ।
సత్తాసాంసిద్ధికం  నః సపది బహువిధం కర్మబన్ధం  నిరున్ధ్యాద్ -
విన్ధ్యాద్ర్యాలీనసన్ధ్యా    ఘనఘటితతటిత్కాన్తచాతుర్యధుర్యః ॥ ౪౫॥
౫। అద్భుతవర్ణకః  ।
వేగోత్తానం వితానం వ్యజనమనుగుణం వైజయన్తీ  జయన్తీ
మిత్రం  నిత్యాభ్యమిత్రం  యుధి విజయరథోయుగ్యయోగానపేక్షః ।
దాసో నిష్పర్యుదాసో దనుతనయభిదో నిఃసహాయః సహాయో
దోధూయేతాస్మదీయం దురితమధరితారాతిపక్షః స్వపక్షైః ॥ ౪౬॥
ఉక్షా దక్షాన్తకస్య స్ఖలతి  వలజితః కుఞ్జరః  ఖఞ్జరీతిః
క్లాన్తో  ధాతుః శకున్తోఽనుగ ఇతి దయయాసామిరుద్ధస్యదోఽపి  ।
గ్రాహగ్రస్తద్విపేన్ద్రక్షతిభయచకితాకుణ్ఠవైకుణ్ఠచిన్తా       -
నాసీరోదారమూర్తిర్నరకవిహతయే స్యాద్విహఙ్గేశ్వరో  నః ॥ ౪౭॥
వేగోద్వేలః సువేలః కిమిదమితి మిథో మన్త్రతో  వానరేన్ద్రైః
మాయామానుష్యలీలామభినయతి హరౌ లబ్ధసేవావిశేషః  ।
వైదేహీకర్ణపూరస్తబకసురభిణా   యః సమాశ్లేషి  దోష్ణా

గరుడపఞ్చాశత్స్తోత్రమ్ 

తృష్ణా పారిప్లవానాం  స భవతు గరుడో దుఃఖవారిప్లవో  నః ॥ ౪౮॥
దుగ్ధోదన్వత్ప్రభూతః  స్వకమహిమపృథుర్విష్ణునా  కృష్ణనామ్నా
పిఞ్ఛాకల్పానుకల్పః సమఘటి సుదృఢో యత్ప్రదిష్టః  కిరీటః ।
వీరో వైరోచనాస్త్రవ్రణకిణగుణితోదగ్రనిర్ఘాతవాతః    
సఙ్ఘాతం  సర్వఘాతీ స హరతు మహతామస్మదత్యాహితానామ్ ॥ ౪౯॥
రున్ధ్యాత్సంవర్తసన్న్ధ్యాఘనపటలకనత్పక్షవిక్షేపహేలా  -

వాతూలాస్ఫాలతూలాఞ్చలనిచయతులాధేయదైతేయలోకః  ।
ఆస్మాకైః  కర్మపాకైరభిగతమహితానీకమప్రత్యనీకైః  
దీవ్యన్ దివ్యాపదానైర్దనుజవిజయినో   వైజయన్తీ  శకున్తః ॥ ౫౦॥
యత్పక్షస్థా త్రివేదీ  త్రిగుణజలనిధిర్లఙ్ఘ్యతే    యద్గుణజ్ఞైః 
వర్గస్త్రైవర్గికాణాం    గతిమిహ లభతే నాథవద్యత్సనాథః ।
త్రైకాల్యోపస్థితాత్   స త్రియుగనిధిరఘాదాయతాత్  త్రాయతాం  నః
త్రాతానేకస్త్రిధామ్నస్త్రిదశరిపుచమూమోహనో    వాహనేన్ద్రః  ॥ ౫౧॥
సైకాం  పఞ్చాశతం యామతనుత వినతానన్దనం  నన్దయిష్యన్
కృత్వా మౌలౌ తదాజ్ఞాం  కవికథకఘటాకేసరీ వేఙ్కటేశః ।
తామేతాం శీలయన్తః శమితవిషధరవ్యాధి దైవాధిపీడాః
కాఙ్క్షా పౌరస్త్యలాభాః కృతమితరఫలైస్తార్క్ష్యకల్పా   భవన్తి ॥ ౫౨॥
ఇతి వేదాన్తదేశికకృతం గరుడపఞ్చాశత్స్తోత్రం   సమ్పూర్ణమ్  ।

